
M
anontany tena ny olompirenena maro amin’
izao valoambinifolo volana mialohan’ny fifidia-
nana izao, noho ny hetsika ataon’ny mpomba

izao fitondrana izao, satria toa efa manomboka sa-
hady ny fampielezan-kevitra. Araka ny filazan’ny ao
amin’ny Vaomiera Mahaleotena misahana ny Fifidia-
nana (CENI) moa dia tsy misy lalàna mamaritra ny
vanim-potoana tokony hanaovana izany. Toa mana-
mafy izany ny lahatsoratra ao amin’ny gazetin’izao fi-
tondrana izao mivoaka isan’andro milaza, fa efa
mifantoka any amin’ny fifidianana ho filoham-pire-
nena amin’ny 2023 ny maro amin’izao fotoana izao.
Tsy azo adinoina anefa fa miteraka tsy fahamarinan-
toerana ara-politika eto amin’ny Firenena, ho an’ny
mpitondra amin’izao fotoana izao, ny fisian’ny resaka
« doublons » niisa roa hetsy sy iray tapitrisa
(1 200 000) tamin’ny fifidianana fihodinana faharoa,
kanefa dia namoahan’ny Fitsarana Avo momba ny
Lalàmpanorenana (HCC) didy tsy azo ivalozana fa
lany ho filohan’ny Repoblika i Rajoelina Andry. Na-
nampy trotraka izany ny fitoriana aman-jatony nape-
traky ny kandidà maro teo anivon’ity Fitsarana ity
momba ny tsy fanarahan-dalàna nandritra ny fifidia-
nana ity, kanefa dia nambara fa « azo raisina fa tsy
mitombona ». Efa aty aoriana vao nanadio tena ny fi-
lohan’ity fitsarana ity, rehefa tsy teo amin’ny toerana
intsony ka nanambara indray fa: « tahotra ny mety hi-
sian’ny korontana eto amin’ny Firenena no nandrai-
sany ireny fanapahan-kevitra ireny ». Amin’izao
fotoana izao dia mpiara-dia amin’ny filohan’ny Repo-
blika, Rajoelina Andry, ny valo amin’ny sivy mpikam-
bana ao amin’ity Fitsarana ity, ka azo antoka fa mbola
hiverina ny toe-draharaha sahala amin’izany. Ta-
min’ny fifidianana ny taona 2018 iny ihany dia fanta-
tra, fa nampanao ny Trano Printim-pirenena Kara-
panondrom-pirenena amina tapitrisa ny CENI. Iaraha-
mahatadidy fa nesorina teo amin’ny toerany ny tale
tao, ka nosoloina nanaiky ny nanonta ireo karapanon-
dro voalaza etsy ambony ireo. Tsy misy afaka mandà
fa olona mitondra ny lokon-doranjy avokoa ny mpi-
kambana ao amin’ny CENI amin’izao fotoana izao.
Nitsipaka ny fisian’ny « doublons » tamin’ny fifidia-
nana farany ny filohan’ity andrim-panjakana ity. Raha

ireo toe-javatra ireo dia efa mampanahy ny politisiana
maro ny mbola hiverenan’ny fanitsakitsahana ny la-
làna fototra momba ny fifidianana indray.
Ity rafitra ity ihany koa no manao ny lisitry ny mpifidy
kanefa ny zava-nisy tamin’ny fifidianana Filoham-pi-
renena farany ihany dia nisy ny mpifidy tsy tafiditra
tao anaty lisitra. Nisy koa anefa, tetsy ankilany, ireo
olompirenena efa nodimandry na tsy ampy taona ka-
nefa dia tao anaty lisitra, ka izany no anton’ny fito-
riana aman-jatony voalaza ery ambony. Efa naverin’
ny Distrika eny amin’ny Fokontany ny lisitry ny mpifidy
ary efa misy ny fanentanana, mba hanamarinan’ny
mponina raha ao ny anarany na tsia. Raha ny lalàna
mifehy ny fifidianana dia isaky ny folo taona no ha-
vaozina ny lisitra ary efa tamin’ny 2012 ny lisitra an-
kehitriny, ka heverina fa tsy maintsy hatao araka izany
ny fanavaozana (refonte) tanteraka ny lisitra.  Mitaky
ny hanaovana ny Fikaonandoham-pirenena ny hery
velona rehetra mijoro eto amin’ny Firenena, tsy noho
ny fiainam-pirenena sy fianam-bahoaka tsy mandeha
amin’ny laoniny ihany, fa indrindra momba ny resaka
fifidianana. Tsy handeha ila tahaka ny kiraron’i Bemi-
nahy ary mba tsy hiverenan’ny fahotana mahafaty ta-
haka izay nitranga tamin’ny fifidianana farany dia
heverina fa tokony ary tsy maintsy hatao laharam-pa-
mehana ny fikaonandoham-pirenena hanovàna tan-
teraka ny Lalàm-pifidianana sy hanendrena olom-
pirenena tena manam-panahy sy marina ary tsy mi-
tanila (honnête, intègre, impartial) ho ao amin’ireo An-
drim-panjakana rehetra miandraikitra ny fifidianana.
Hiankinan’ny aim-pirenena eo amin’ny sehatra rehe-
tra ny vokatry ny fifidianana ka azo inoana fa, raha
mbola tahaka izao zava-misy eto amin’ny Firenena
izao no hiainan’ny Malagasy, kanefa hiziriziry tsy ha-
nova na inona inona ny fitondrana, dia hitodika aty
Madagasikara indray ny mason’izao tontolo izao. Tsy
tongatonga ho azy izany firaisankina sy fifankatia-
vana ary fiaraha-mientana izany, fa mila fanetren-tena
sy fanapahan-kevitra politika matotra avy amin’ny
mpitondra, ka tsy ny mpanara-drenirano sy mpijapy
lamasina no azo hantenaina eo amin’ny fanovàna ta-
kian’ny Firenena.

Andry Tsiavalona

Fikaonandoham-pirenena

Tsy azo ihodivirana raha tena misy 

ny fitiavan-tanindrazana

Ny Valosoa sy hadihady

www.gvalosoa.com

Maroantsetra Analanjirofo

nanao fameloma-maso ny antoko TIM

Mihetsika amin’izao fo-
toana izao ny avy amin’ny
antoko Tiako i Madagasi-
kara (TIM), any amin’ny
distrikan’i Maroantsetra
any amin’ny faritra Ana-
lanjirofo. Tontosa afak’
omaly 2022 ny redynami-
sation ny antoko TIM, na
ny fameloma-maso sy ny
fanabeazam-boho ny an-
toko natsangan’ny filoha
Marc Ravalomanana tany
amin’ny distrikan’i Ma-
roantsetra. Anisan’ny nita-
rika ny fotoana tamin’iza-
ny, ny depiote telo aloha
voafidy tany amin’ny dis-
trikan’i Soanierana Ivongo
Mananjara Fidison, na ny
depiote Rasomotra, no fa-
hafantaran’ny maro azy
ihany koa. Ireo mpitarika
ny antoko any an-toerana
aloha no niatrika ny fo-
toana tamin’izany. Ni-
songadina fa vonona ny
mpitarika, vonona ihany
koa ny mpikatroka amin’
ny fikolokoloana sy fano-
mezana hery vao indray
ny antoko TIM, vonona

izy ireo ny amin’ny fiatre-
hana ireo fifidianana ho
avy rehetra, indrindra ny

fifidianana filohampire-
nena, hamerenana ny fi-
loha Marc Ravalomanana

indray eo amin’ny fiton-
drana.

Isambilo

Ireo mpitarika ny Tanora TIM any 
amin’ny faritra Atsimo Andrefana.

Toy ny olona madio sy anjely no niseho tele,

Fa tena takona tanteraka irony loto marobe.

Tsy tongatonga ho azy akory ny fihetsika toy ireny,

Tera-kovitra ny “vato” ka najoro mba hiteny !

Tena toy ny olo-masina ilay niseho mba hojerena,

Fa nafenina tanteraka  ilay mpibizina andramena.

Ny hany mba naderadera ho fanakonana ny vay

Dia “ilay mpanangana orinasa” tena kinga sy mahay !

Tsy hita firy notenenina izay mba asa soa nataony.

(Ny hangorona ho azy , izay no tena kilalaony !)

Ny hizara sy hanome dia tena zavatra tsy hainy.

Ny hitaona ho any am-pasana, izay no masaka ao an-tsainy!

…Tsy ilaina ny toy ireny mba ho hanadiovan-tena,

Fa ianao mpanefoefo, `ndeha vonjeo ny firenena.

Gasy maro no mahantra k`aza tia mamonkin-tanana.

Ny mizara ho azy ireo , izay no ataovy ho fiadanana.

Raha tanterakao izany dia mba hisy fifohazana.

Tsy ho “rambony” intsony i Gasikara tanindrazana.

Tsy hosokajiana intsony ho isan`ny mahantra indrindra,

Fa mba hanam-pivoarana sy fiainana mirindra !

DADAN`i ZINA (06-04-22)

NITENY IHANY NY VATONITENY IHANY NY VATO

TONONKALO

Ny fivorian’ireo mpitarika ny antoko TIM tany Maroantsetra.

Tanora TIM aTsIMo andrefana

Miomana amin’ny fiatrehana

ireo fifidianana ho avy
Miomana amin’ny fiatrehana ireo fifidianana ho avy ny

Tanora Tiako i Madagasikara (TIM), any amin’ny faritra

Atsimo Andrefana. Mihetsika ireo mpitarika ny tanora

TIM any Toliara sy ny manodidina, nisy ny fanomanana

ho famelomamaso ny tanora TIM tany an-toerana,

ahafahana miomana amin’ny fifidianana ho avy rehe-

tra, tamin’ity herinandro ity. Ny tanora dia anisan’ny ra-

fitra iray ao anatin’ny antoko, manana ny maha-izy azy

ary ho solofo handimby ireo mpanao politika ao

amin’ity antoko ity atsy ho atsy. Efa ao anatin’ny politi-

kan’ny filoha Marc Ravalomanana, filoha nasiônalin’ny

antoko TIM rahateo, ny fanomanana ireo taninket-

san’ny antoko atsy ho atsy, tsy diso anjara amin’izany

ny any amin’ny faritra Atsimo Andrefana.

Stefa


